
Annotatsiya. Mazkur maqolada fuqarolik protsessida qonuniy vakilning ishtiroki, qonuniy 
vakillikning asoslari va ishda ishtirok etish tartibi, qonuniy vakilning ishni sudda ko‘rish bosqichida 
majburiy ishtiroki masalalari tahlil etildi. Rivojlangan xorijiy davlatlarning fuqarolik protsessual 
qonunchilikda qonuniy vakillik faoliyatining takomillashtirishga doir amaliy tajribasining afzalliklari 
o‘rganildi. Mazkur maqola doktrinal tadqiqot sifatida qonun hujjatlari va ilmiy-nazariy manbalar 
tahlilini o‘z ichiga oladi. Unda sohaga oid ilmiy tushunchalar, nazariyotchi olimlarning qarashlari, xulosa 
va fikrlari o’rganilgan. Mazkur maqola doktrinal tadqiqot sifatida qonun hujjatlari va ilmiy-nazariy 
manbalar tahlilini o‘z ichiga oladi. Shuningdek, vakillik instituti sohasiga oid qonun hujjatlari qiyosiy-
huquqiy jihatdan tahlil qilingan. Tadqiqotimizning maqsadi fuqarolik sudlarida nizolarni hal qilishda 
qonuniy vakillik institutini huquqiy jihatdan tahlil qilish hisoblanadi. Rivojlangan xorijiy davlatlarning 
fuqarolik protsessual qonunchiligida qonuniy vakillik faoliyatining takomillashtirishga doir amaliy 
tajribasining afzalliklari o‘rganiladi. Shuningdek, qonuniy vakillik faoliyatini va qonunchiligini 
takomillashtirish yuzasidan taklif va tavsiyalar berildi.

Kalit so‘zlar: fuqarolik protsessida vakil, qonuniy vakil, sud, advokat, yurist.

ЮРИДИЧЕСКОЕ ПРЕДСТАВИТЕЛЬСТВО В ГРАЖДАНСКИХ СУДАХ 
ПРИ РАЗРЕШЕНИИ СПОРОВ: СТАТУС, ОСНОВАНИЯ И ПРОЦЕДУРА

Норбаев Журабек Эркин угли,
магистрант Ташкентского государственного 

юридического университета

Аннотация. В данной статье анализируются вопросы участия законного представителя 
в гражданском процессе, основы юридического представительства и порядок участия в деле, 
обязательное участие законного представителя на стадии рассмотрения дела в суде. Были 
изучены преимущества практического опыта развитых зарубежных стран по совершенствованию 
деятельности юридического представительства в гражданско-процессуальном законодательстве. 
Данная статья как доктринальное исследование содержит анализ законодательных актов и 
научно-теоретических источников. В ней изучаются научные концепции отрасли, взгляды, выводы 
и мнения ученых-теоретиков. Также проведен сравнительно-правовой анализ законодательства 
в сфере института представительства.  Целью нашего исследования является правовой 
анализ института законного представительства при разрешении споров в гражданских судах. 
Посредством данной статьи анализируются вопросы участия законного представителя в 
гражданском процессуальном законодательстве на сегодняшний день, основания законного 
представительства и порядок участия в деле, обязательное участие законного представителя 
на стадии рассмотрения дела в суде. Изучаются преимущества изучения практического опыта 
развитых зарубежных стран по совершенствованию деятельности законного представительства в 
гражданском процессуальном законодательстве. Также были внесены предложения и рекомендaции 
по совершенствованию деятельности юридического представительства и законодательства.

LEGAL REPRESENTATION IN CIVIL COURTS IN DISPUTE RESOLUTION: 
STATUS, GROUNDS AND PROCEDURE

Norboyev Jurabek Erkin ugli,
Master’s Student at Tashkent State University of Law

Abstract. This article analyzes the issues of participation of a legal representative in civil 
proceedings, the basics of legal representation and the procedure for participation in the case, the 
mandatory participation of a legal representative at the stage of consideration of the case in court. The 
advantages of the practical experience of developed foreign countries in improving the activities of legal 
representation in civil procedure legislation were studied. This article, as a doctrinal study, contains 
an analysis of legislative acts and scientific and theoretical sources. It examines the scientific concepts 
of the industry, views, conclusions and opinions of theoretical scientists. A comparative legal analysis of 
legislation in the field of the institution of representation was also carried out. This article, as a doctrinal 
study, contains an analysis of legislative acts and scientific and theoretical sources. It examines the 
scientific concepts of the industry, views, conclusions and opinions of theoretical scientists. The purpose 
of our research is a legal analysis of the institution of legal representation in dispute resolution in civil 
courts. This article analyzes the issues of participation of a legal representative in Civil procedural 
legislation today, the grounds for legal representation and the procedure for participation in the case, the 
mandatory participation of a legal representative at the stage of consideration of the case in court. The 
advantages of the practical experience of developed foreign countries in improving the activities of legal 
representation in Civil procedural legislation are studied. Proposals and recommendations were also 
made to improve the activities of the legal representation and legislation.

Keywords: representative in civil cases, legal representative, court, lawyer.

Kirish
Bugungi kunda jamiyatimizdagi huquqiy munosabatlarning rivojlanishi bevosita sudlar tomonidan 

ko‘rib chiqiladigan nizolarning hajmi ortishiga hissa qo‘shmoqda. Xususan, jamiyatimizda eng ko‘p 
uchraydigan muammoli holatlar fuqarolik ishlari doirasida bo‘lib, ularni hal etish, sudlarda ishtirok 
etish va o‘zining qonuniy huquq va manfaatlarini himoya qilish tizimi rivojlanib bormoqda. Ushbu 
ko‘rsatkichlarning barchasi fuqarolik protsessual qonunchilikda nizolarni hal qilishda qonuniy vakillik 
institutining takomillashuviga asos bo‘lmoqda.

Tadqiqotimizning maqsadi fuqarolik sudlarida nizolarni hal qilishda qonuniy vakillik institutini 
huquqiy jihatdan tahlil qilish. Ushbu maqola orqali bugungi kundagi fuqarolik protsessual 
qonunchiligida qonuniy vakilning ishtiroki, qonuniy vakillikning asoslari va ishda ishtirok etish 
tartibi, qonuniy vakilning ishni sudda ko‘rish bosqichida majburiy ishtiroki masalalari tahlil etildi. 
Rivojlangan xorijiy davlatlarning fuqarolik protsessual qonunchilikda qonuniy vakillik faoliyatining 
takomillashtirishga doir amaliy tajribasining afzalliklari o‘rganiladi.

Material va metodlar
Mazkur maqolada fuqarolik protsessida vakillik tushunchasining yuridik tabiati ochib berilgan. 

Shuningdek, fuqarolik sudlarida nizolarni hal qilishda qonuniy vakillikning turlari amaldagi qonun 
hujjatlari asosida tavsiflangan. Muallif fuqarolik protsessida vakillik institutini sivilist huquqshunos 
olimlarning ilmiy-nazariy qarashlari asosida tasniflagan. fuqarolik sudlarida nizolarni hal qilishda 
qonuniy vakillik institutitning muammolari va ularni bartaraf qilishda huquqiy mexanizmlarni 
samarali qo‘llash usullari ilmiy-huquqiy jihatdan o‘rganilgan. Professional va qonuniy vakillikning 
huquqiy holati o‘rtasidagi farqli jihatlar tahlil qilingan. 

Mazkur maqola doktrinal tadqiqot sifatida qonun hujjatlari va ilmiy-nazariy manbalar tahlilini o‘z 
ichiga oladi. Unda sohaga oid ilmiy tushunchalar, nazariyotchi olimlarning qarashlari, xulosa va fikrlari 
o’rganilgan. Shuningdek, vakillik instituti sohasiga oid qonun hujjatlari qiyosiy-huquqiy jihatdan tahlil 
qilingan. Maqola mavzuga oid asosiy tushunchalarni o‘rganishdan boshlangan, ushbu tushunchalarni 
rivojlantirish bilan davom ettirilgan hamda mavjud mexanizmlarni takomillashtirish, muammolarni 
hal qilish yo‘llarini ko‘rsatishga oid xulosalarga kelish bilan yakunlangan. Mazkur xulosalarning 
amaliyotga tatbiq etilishi insoniyatning barqaror rivojlanishini ta‘minlashda fuqarolik sudlarida 
nizolarni hal qilishda qonuniy vakillik qilish huquqini ta’minlash maqsadlariga erishishga xizmat 
qiladi.

Tadqiqot natijalari
O‘zbekiston Respublikasi Konstitutsiyasining 44-moddasiga asosan har bir shaxsga o‘z huquq va 

erkinliklarini sud orqali himoya qilish, davlat organlari, mansabdor shaxslar, jamoat birlashmalarining 
g‘ayriqonuniy xatti-harakatlari ustidan sudga shikoyat qilish huquqi kafolatlanadi. O‘zbekiston 
Respublikasi Fuqarolik protsessual kodeksining 1-moddasiga asosan har qanday manfaatdor shaxs 
buzilgan yoki nizolashilayotgan huquqi yoxud qonun bilan qo‘riqlanadigan manfaatini himoya qilish 
uchun qonunda belgilangan tartibda sudga murojaat qilishga haqli.

Shuningdek, fuqarolar o‘z ishlarini sudda shaxsan yoki o‘z vakillari orqali yuritishi mumkin. Bunda 
ularning ishni ko‘rishda bevosita ishtirok etishi, ish bo‘yicha vakilga ega bo‘lish huquqidan mahrum 
etmaydi. Fuqarolik ishlarini ko‘rishda tashkilotlar ishlarni o‘z rahbarlari yoki vakillari orqali ishtirok 
etadilar.

“Fuqarolik protsessida vakillik instituti fuqarolarning O‘zbekiston Respublikasi Konstitutsiyasining 
44, 116-moddalarida mustahkamlangan sud orqali himoyalanish va malakali yuridik yordam olish 
kabi konstitutsiyaviy huquqlari amalga oshirilishini ta’minlashga xizmat qiladi.

Suddagi vakil – ishonch bildiruvchi shaxs nomidan va uning manfaatlari uchun berilgan vakolat 
doirasida protsessual harakatlar sodir etadigan hamda huquqlarini amalga oshirishda unga yordam 
beradigan jismoniy shaxsdir”. 

Fuqarolik ishlari bo‘yicha sudda vakillikni ikki turga ajratadi – qonuniy, ya’ni majburiy vakillik 
(FPK 51-moddasi) va shartnoma bo‘yicha, ya’ni ixtiyoriy vakillik (FPK 52-moddasi). 

Vakillikning barcha turlari vujudga kelishining umumiy asosi huquq normasidir. Bu ma’noda 
vakillikning barcha turlari qonuniy, qonuniy vakillik – qonunda to‘g‘ridan to‘g‘ri ko‘rsatilgan 
hollarda yuzaga keladigan vakillikdir. Ishonch bildiruvchi muomalaga layoqatsizligi yoki qisman 
muomalaga layoqatliligi sababli o‘z ixtiyori bo‘yicha o‘ziga vakil tanlay olmaydi, shuning uchun vakilni 
qonun belgilaydi [2, 12-b]. Qonuniy vakillik muomalaga layoqatsiz, muomala layoqati cheklangan, 
bedarak yo‘qolgan deb topilgan yoki o‘lgan deb e’lon qilingan shaxslar huquqlarini va qonun bilan 
qo‘riqlanadigan manfaatlarini fuqarolik ishlarini sudda ko‘rishda majburiydir. Eng muhim jihati, 
qonuniy vakillik kelib chiqishi uchun huquq va manfaatlari himoya qilinayotgan shaxs roziligi talab 
etilmaydi.

Fuqarolik sudlarida ishni ko‘rishda, advokatlar, nasl-nasab shajarasi bo‘yicha to‘g‘ri tutashgan 
yoki yon shajara bo‘yicha qarindoshlar, shuningdek er (xotin) yoxud uning qarindoshlari, yuridik 
shaxslarning xodimlari  – shu yuridik shaxslarning ishlari bo‘yicha, notijorat tashkilotlarning vakolatli 
vakillari  – shu tashkilotlar a’zolarining ishlari yuzasidan shartnoma bo‘yicha (ixtiyoriy) vakil bo‘lishi 
mumkin.

Sudda ish yuritish bo‘yicha vakil sifatida professional faoliyat bilan faqat advokatlar shug‘ullanishi 
mumkin. Vakilning vakolatlari qonunga muvofiq berilgan va rasmiylashtirilgan ishonchnomada 
ko‘rsatilgan bo‘lishi kerak.

Shu o‘rinda aytish joizki, voyaga yetmagan shaxslar, vasiylik va homiylik belgilangan shaxslar, 
sudyalar, prokurorlar, surishtiruvchilar, tergovchilar, sud devoni xodimlari, manfaatlari vakolat 
beruvchining manfaatlariga zid bo‘lgan shaxslarga huquqiy yordam ko‘rsatayotgan yoki ilgari 
yordam ko‘rsatgan shaxslar, shu nizo bilan bog‘liq mediatsiya tartib-taomilini amalga oshirishda 
mediator sifatida ishtirok etganlar, sudya, prokuror, sud majlisi kotibi, ekspert, mutaxassis, tarjimon 

bilan qarindoshlik munosabatlarida bo‘lgan shaxslar fuqarolik ishlarini sudda ko‘rish jarayonida 
taraflarning vakillari bo‘lib ishtirok eta olmaydilar [3, 42-b.].

Fuqaroning o‘z harakatlari bilan fuqarolik huquqlariga ega bo‘lish va ularni amalga oshirish, 
o‘zi uchun fuqarolik burchlarini vujudga keltirish va ularni bajarish layoqati (muomala layoqati) u 
voyaga yetgach, ya’ni o‘n sakkiz yoshga to‘lgach to‘la hajmda vujudga keladi. Fuqaroning muomalaga 
layoqatsizligi esa uning o‘z harakatlari bilan fuqarolik huquqlariga ega bo‘lish va ularni amalga 
oshirish, o‘zi uchun fuqarolik burchlarini vujudga keltirish va ularni bajarish layoqatiga ega emasligini 
anglatadi. Ruhiy kasalligi yoki aqli zaifligi oqibatida o‘z harakatlarining ahamiyatini tushuna 
olmaydigan yoki ularni boshqara olmaydigan fuqaroni sud qonun hujjatlarida belgilab qo‘yilgan 
tartibda muomalaga layoqatsiz deb topishi mumkin va bunday fuqaroga vasiylik belgilanadi. 

Muomalaga layoqatsiz deb topilgan fuqaro nomidan bitimlarni uning vasiyi amalga oshiradi. 
Shuningdek, fuqaro muomala layoqatining cheklanganligi deganda, uning spirtli ichimliklarni yoki 
giyohvandlik vositalarini suiiste’mol qilishi natijasida o‘z oilasini og‘ir moddiy ahvolga solib qo‘yishi 
oqibatida unga homiylik tayinlanishi, mayda maishiy bitimlardan boshqa bitimlarni homiyning 
roziligi bilangina tuzishi mumkinligi keltiriladi. Qonunga muvofiq muomala layoqati cheklangan deb 
topilgan fuqarolarning huquqlari va qonun bilan qo‘riqlanadigan manfaatlari sudda ularning homiylari 
tomonidan himoya qilinadi. Qonun fuqaroni muomalaga layoqatsiz deb topish oqibatida bunday 
fuqaroga vasiylik belgilashni nazarda tutgan bo‘lib, bunday shaxsning huquq va manfaatlari sudda 
uning vasiyi tomonidan himoya qilinadi.

Muomalaga layoqatsiz yoki muomala layoqati cheklangan shaxslarning huquqlari va qonun bilan 
qo‘riqlanadigan manfaatlarini sudda ularning qonuniy vakillari (ota-onalari, ularni farzandlikka 
olganlar, vasiylar, homiylar) himoya qiladi.

Ishonch bildiruvchi o‘z huquqlari va qonun bilan qo‘riqlanadigan manfaatlarini himoya qilish 
bo‘yicha sudda ish yuritishni shartnoma bo‘yicha (ixtiyoriy) vakillikka binoan vakilga topshiradi.

Suddagi vakillikning ushbu turining vujudga kelishi uchun qonunda to‘g‘ridan to‘g‘ri nazarda 
tutilgan quyidagi holatlar asos bo‘ladi: fuqaro muomalaga layoqatsiz deb topilsa yoki muomala 
layoqati cheklansa, unga nisbatan vasiy yoki homiy tayinlanadi, bedarak yo‘qolgan deb topilgan 
fuqaroning mol-mulkini doimiy boshqarib turish zarurati mavjud bo‘lsa, vasiylik va homiylik organi 
bilan tuziladigan ishonchli boshqaruv to‘g‘risidagi shartnoma asosida ish olib boradigan shaxs 
tayinlanadi. Qonuniy vakillik asosan qarindoshlik munosabatlari asosida yuzaga keladi. Vasiylik yoki 
homiylik ota-ona vafot etganda, ular ota-onalik huquqidan mahrum etilganda, ularning ota-onalik 
huquqi cheklanganda, ota-ona muomalaga layoqatsiz deb topilganda, ular kasal bo‘lganda, ota-ona 
uzoq muddat bo‘lmaganda, ota-ona bolalarni tarbiyalash yoki ularning huquq va manfaatlarini himoya 
qilishdan bo‘yin tovlaganda, ota-ona tarbiyalash, davolash muassasalari va aholini ijtimoiy himoyalash 
muassasasi va shunga o‘xshash boshqa muassasadagi o‘zining bolasini olishdan bosh tortganda, 
bolalar ota-ona qaramog‘idan mahrum bo‘lgan boshqa hollarda, voyaga yetgan, sud tomonidan 
muomalaga layoqatsiz yoki muomala layoqati cheklangan deb topilgan shaxslarga nisbatan ularni 
ta’minlash, tarbiyalash va ularga ta’lim berish maqsadida, ularning shaxsiy va mulkiy huquqlari va 
manfaatlarini himoya qilish uchun belgilanadi. Vasiylik va homiylik tuman yoki shahar hokimining 
qarori bilan belgilanadi [9, 24-b.].

Shu o‘rinda ta’kidlash kerakki, ayrim harakatlarni amalga oshirishda qonuniy vakillar moddiy 
huquq normasida nazarda tutilgan cheklovlarga amal qilishlari talab etiladi. Masalan, Oila kodeksining 
184-moddasiga ko‘ra, vasiy vasiylik va homiylik organlarining roziligi bilan:

• vasiylikdagi shaxs nomidan notarial tartibda tasdiqlanishi lozim bo‘lgan bitim (shartnoma)lar 
tuzishga;

• vasiylikdagi shaxsga qarashli bo‘lgan mol-mulkni taqsimlash, bir yildan ortiq muddatga garovga 
qo‘yish yoki ijaraga berishga;

• vasiylikdagi shaxs nomidan meros va (yoki) hadya olishdan voz kechishga;
• vasiylikdagi shaxsga qarashli turar joyni ayirboshlashga;
• vasiylikdagi shaxsga tegishli har qanday huquqdan voz kechishga haqlidir.

Undan tashqari, oila qonunchiligida vasiy va homiy, ularning eri (xotini) va yaqin qarindosh 
vasiylik va homiylikdagi shaxs bilan bitimlar tuzishga, shuningdek vasiylikdagi yoki homiylikdagi 
shaxs bilan vasiy yoki homiyning eri (xotini) va yaqin qarindoshlari o‘rtasidagi sud ishlarini 
yuritishda vasiylik yoki homiylikdagi shaxsning vakili bo‘lishga haqli emas. Shuningdek, Fuqarolik 
qonunuchiligida ishonchli boshqaruvchi boshqaruvga topshirilgan ko‘chmas mol-mulkni boshqa 
shaxsga berishni va garovga qo‘yishni faqat bu hol mol-mulkni ishonchli boshqarish shartnomasida 
nazarda tutilgan hollarda amalga oshirishga haqli.

Tadqiqot natijalari tahlili
Vasiylik yoki homiylik vasiylik yoki homiylik belgilanishiga muhtoj bo‘lgan shaxsning yashash 

joyi bo‘yicha, agar shaxs muayyan yashash joyiga ega bo‘lmasa, vasiyning yoki homiyning yashash 
joyi bo‘yicha belgilanadi. Shuningdek, O‘zbekiston Respublikasi Vazirlar Mahkamasining 2014-
yil 22-sentyabrdagi “Vasiylik va homiylik to‘g‘risida”gi O‘zbekiston Respublikasi qonunini amalga 
oshirishga doir normativ-huquqiy hujjatlarni tasdiqlash haqida”gi 269-sonli qarori bilan tasdiqlangan 
“O‘zbekiston Respublikasida vasiylik va homiylik to‘g‘risida Nizom”da [10, 23-b.] vasiylik va homiylik 
organlarining vakolatlari, ularning vazifalari, vasiylik va homiylik organlarining alohida funksiyalari va 
boshqa masalalar o‘rin olgan.

Suddagi vakillarning vakolatlarini rasmiylashtirish vakillikning qaysi turga mansubligidan 
kelib chiqib, turli tartibda amalga oshiriladi: 1) ota-onalar farzandlarining tug‘ilganligi haqidagi 
guvohnomani hamda o‘z pasportlarini taqdim etadilar. Farzandlikka olganlar qo‘shimcha ravishda 
farzandlikka olganligi haqida hujjatni ham taqdim etadilar. Oila kodeksining 151-moddasiga 
muvofiq, farzandlikka olish bolani farzandlikka olishni istagan shaxslarning (shaxsning) arizasiga 
ko‘ra, vasiylik va homiylik organlarining farzandlikka olishning asosliligi va farzandlikka 
olinayotgan bola manfaatlariga to‘g‘ri kelishi haqidagi xulosasi hisobga olingan holda sud tomonidan 
amalga oshiriladi. Vasiylik va homiylik tuman yoki shahar hokimining qarori bilan belgilanadi (Oila 
kodeksining 174-moddasi). Shunday ekan, ular sudga bu haqdagi hujjatni taqdim etishlari talab 
etiladi.

Ma’lumki, umumiy qoidaga ko‘ra, suddagi vakillarning o‘zi voyaga yetgan, ya’ni muomalaga 
layoqatli bo‘lishi talab etiladi. Voyaga yetmagan shaxslarning sudda vakil bo‘la olmasligi mamlakatimiz 
qonunchiligidan tashqari MDHga a’zo ayrim davlatlar fuqarolik protsessual qonunchiligida ham 
nazarda tutilgan. Xususan, Belarus Respublikasi FPKning 73-moddasida voyaga yetmagan shaxslar 
sudda vakil bo‘la olmasligi nazarda tutilgan. Biroq mazkur moddada ko‘rsatilishicha, voyaga yetmagan 
ota-onalar o‘z farzandlariga nisbatan qonuniy vakil sifatida ishtirok etishlari mumkinligi nazarda 
tutilgan [5, 78-b]. FPKning 55-moddasida esa voyaga yetmagan ota-onalar o‘z farzandlariga nisbatan 
qonuniy vakil sifatida sudda ishtirok etishlari nazarda tutilmagan. 

MDHga a’zo davlatlar fuqarolik protsessual qonunchiligida sudda vakil bo‘la olmaydigan 
shaxslarning ro‘yxati kengroq berilganligini ko‘rishimiz mumkin. Xususan, Ukraina FPKning 
41-moddasiga muvofiq, mazkur protsessda sud majlisi kotibi, tarjimon, ekspert, mutaxassis, guvoh 
sifatida ishtirok etayotgan shaxslar sudda vakil bo‘la olmaydilar. Ozarboyjon Respublikasi FPKning 
71-moddasi ikkinchi qismiga ko‘ra, Ozarboyjon Respublikasi Milliy Majlisi va Naxchivan Avtonom 
Respublikasi [4, 45-b] Oliy Majlisi deputatlari ular qonuniy vakil sifatida, shuningdek tegishli 
organining vakili sifatida qatnashgan hollardan tashqari, sudda vakil sifatida ishtirok etishga haqli 
bo‘lmasligi belgilab qo‘yilgan. Undan tashqari, agar shaxs ish bo‘yicha qarama-qarshi tarafning 
vakili sifatida avval unga yuridik yordam ko‘rsatgan bo‘lsa yoki mazkur ishning ko‘rilishida avval 
sudya, prokuror, ekspert, mutaxassis, tarjimon, guvoh, xolis yoxud sud majlisi kotibi bo‘lib ishtirok 
etgan bo‘lsa, shuningdek, ishda ishtirok etuvchi mansabdor shaxslarga nisbatan qarindoshlik 
munosabatlarida bo‘lsa ham, sudda vakil sifatida ishtirok etishi mumkin emasligi mustahkamlab 
qo‘yilgan [13, 18-b].

Mazkur holatda sud majlisida voyaga yetmagan shaxsning qonuniy vakillari sifatida kimlar ishtirok 
etishi borasida savol tug‘iladi. Chunki ota-onalik huquqidan mahrum qilish to‘g‘risidagi ishlar bo‘yicha 
voyaga yetmagan shaxslarning qonuniy vakillari uning ota-onalari javobgarning protsessual holatini 

egallaydilar. Shu o‘rinda ishni ko‘rayotgan sud ishda ishtirok etish uchun vasiylik va homiylik organi 
vakillarini jalb qilishi shart va ushbu organlar prokuror bilan birgalikda voyaga yetmagan shaxslarning 
huquq va qonuniy manfaatlarini himoya qiladilar.

Xulosalar
Xulosa va taklif sifatida, mamlakatimizning fuqarolik protsessual qonunchiligida davlat 

boshqaruvi organlari, tashkilotlar va ayrim fuqarolarning boshqa shaxslar huquqlarini himoya qilib, 
sudga murojaat qilishi uchun manfaati himoya qilinayotgan shaxslarning iltimosnomasi mavjud 
bo‘lishi nazarda tutilmagan. Biroq bunday iltimosnomaning mavjud bo‘lishi haqidagi talab fuqarolik 
protsessida ishning manfaatdor shaxslar xohish-irodasi asosida qo‘zg‘atilishini nazarda tutuvchi erkin 
huquq prinsipining kengaytirilishiga olib keladi. Ayrim hollarda, xususan muomalaga layoqatsiz yoki 
voyaga yetmagan fuqarolarning qonuniy manfaatlarini himoya qilish talab etilganida bu to‘g‘ridagi 
arizalar sudga manfaatdor shaxslarning yoki ularning qonuniy vakillari iltimosnomasidan qat’i nazar 
taqdim etilishi maqsadga muvofiq bo‘ladi, deb o‘ylaymiz.

